
Abstract— Jalan raya adalah penting untuk pengguna agar 

keselesaan di atas jalan raya dapat dikecapi dan 

pembangunannya memudahkan pengangkutan serta 

menyumbang kepada kelancaran trafik. Walaubagaimanapun, 

pengangkutan adalah berkait rapat dengan kemalangan jika 

trafik di jalan raya tidak dikawal atau keadaan jalan raya yang 

rosak. Objektif kajian ini adalah untuk mengkaji kesan 

pembangunan jalan raya terhadap pembelajaran pelajar dari 

aspek keselamatan. Kajian ini adalah untuk mengenalpasti 

jumlah pelajar yang terlibat dalam kemalangan jalan raya dan 

apakah faktor yang memberi kesan terhadap pembelajaran 

pelajar. Kajian ini akan difokuskan kepada institusi-institusi 

pendidikan di sepanjang laluan Ayer Hitam-Sri Gading di negeri 

Johor, terutamanya Universiti Tun Hussein Onn Malaysia. 

Lokasi kajian ini mempunyai trafik yang tinggi pada waktu 

puncak hasil daripada pembangunan jalan raya di kawasan ini. 

Kajian ini dijangkakan akan memberi kesan yang negatif kepada 

pelajar dari aspek keselamatan kerana mereka terdedah kepada 

risiko kemalangan yang mereka perlu hadapi setiap hari, dan 

akan turut memberi kesan negatif terhadap pembelajaran 

pelajar. 

Keywords—Pembangunan jalan raya; Kemalangan; 

Keselamatan; Kesan pembelajaran. 

I.  PENGENALAN  

Jalan raya memainkan peranan yang penting dalam 

kepesatan bandar yang sedang membangun agar trafik di atas 

jalan raya berjalan dengan lancar dan antara aspek yang 

penting adalah pengangkutan. Hampir seluruh kehidupan 

manusia tidak terlepas daripada keperluan pengangkutan 

seperti kereta, motosikal dan bas. Sistem pengangkutan dan 

pembangunan jalan raya saling berkait rapat di mana trafik di 

atas jalan raya berjalan dengan lancar jika jalan raya berada 

dalam keadaan yang baik.  

Bandar-bandar di Malaysia kini sedang mengalami proses 

pembangunan yang pesat yang melibatkan pelbagai aktiviti 

ekonomi, pergerakan barangan dan manusia serta jalinan 

rangkaian pengangkutan jalan raya yang bertambah kompleks. 

Bagi setengah kawasan yang lain pula terdapat kawasan-

kawasan perindustrian yang terletak di kawasan kediaman 

manakala kawasan perniagaan di pusat-pusat bandar. Hal ini 

menyebabkan pertambahan jumlah kenderaan untuk 

pengangkutan individu yang secara tidak langsung 

menyebabkan masalah kesesakan jalan raya, risiko bahaya lalu 

lintas dan peningkatan pencemaran bandar (Silva et al., 2007). 

Dengan pembangunan jalan raya yang sedang pesat dibina dan 

pertambahan kenderaan, secara tidak lansung akan 

menyumbang kepada masalah kesesakan lalu lintas. Masalah 

ini secara tidak lansung turut dialami oleh pelajar-pelajar yang 

juga merupakan antara golongan pengguna jalan raya tersebut. 

 

A. Latar Belakang Masalah 

Pembangunan jalan raya di negeri Johor turut memainkan 

peranan yang penting untuk menghubungkan antara sebuah 

bandar ke bandar yang lain. Sebagai contoh jalan raya yang 

menghubungkan antara bandar Batu Pahat ke bandar Kluang 

adalah penting kerana jalan raya ini menghubungkan dua buah 

bandar yang sedang pesat membangun. Menurut Wahab 

(1988), perkembangan Bandar telah meningkatkan permintaan 

perumahan, memperbanyakkan pejabat dan mewujudkan 

peluang pekerjaan dan pendidikan. Jadi pembinaan jalan raya 

dan kemudahan sistem pengangkutan boleh dianggap sebagai 

satu daripada faktor pendorong dalam pembangunan negara. 

Di kawasan yang di kaji iaitu di kawasan Ayer Hitam hingga 

ke Sri Gading sedang mengalami pembangunan yang pesat. 

Hal ini disebabkan oleh terdapatnya kawasan perindustrian 

dan institusi-institusi pendidikan seperti universiti, kolej dan 

sekolah. 

Laluan jalan raya dari Ayer Hitam ke Sri Gading sering 

digunakan oleh penduduk-penduduk setempat termasuk 

pelajar-pelajar dari sekolah dan pusat pengajian tinggi. 

Terdapat banyak sekolah dan pusat pengajian yang berada 

berhampiran dengan jalan raya ini. Di laluan ini terdapat 

sebuah universiti, dua buah kolej, tiga buah sekolah 

menengah, dan enam buah sekolah rendah.   Pembangunan 

dan kekerapan penggunaan jalan raya di kawasan tersebut 

mengakibatkan kesesakan berlaku di sepanjang jalan ini. 

Selain itu, kesesakan ini berlaku disebabkan terdapat kawasan 

perindustrian iaitu di Parit Raja dan Sri Gading.  Hal ini turut 

memberi kesan kepada institusi-institusi pendidikan 

berhampiran dan secara tidak langsung boleh mempengaruhi 

hasil pengajaran guru dan pembelajaran pelajar. 

Keselamatan pelajar-pelajar akan terancam terutamanya 

bagi sekolah-sekolah yang dibina terlalu hampir dengan jalan. 

Pelajar-pelajar terdedah kepada risiko kemalangan jalan raya. 

Mengikut statistik, sebanyak 369 jumlah kematian akibat 

nahas jalan raya telah berlaku di laluan Batu Pahat – Ayer 

Hitam sepanjang tahun 2010 dan 2011 (Hassan, 2012). Oleh 

itu keutamaan perlu diberikan kepada pelajar supaya mereka 

tidak terjebak dalam masalah yang disebabkan oleh 

pembangunan dan penggunaan jalan raya ini. 

 

B. Pernyataan Masalah 

Kesesakan jalan raya akan memberi kesan terhadap 

psikologi pelajar dan akan mengganggu konsentrasi mereka 

untuk belajar. Seterusnya keselamatan pelajar-pelajar akan 

terancam apabila berlakunya kesesakan jalan raya jika mereka 

terlibat dalam kemalangan jalan raya di laluan ini. Oleh itu 

kajian ini bertujuan untuk mengkaji bagaimana pembangunan 

jalan raya ini memberi kesan terhadap pelajar di institusi-

institusi pengajian berhampiran dari aspek keselamatan. Aspek 

keselamatan akan dikaji untuk melihat kesan-kesan negatifnya 

terhadap pembelajaran pelajar. 

 

II. PEMBANGUNAN JALAN RAYA 

Menurut Suparmoko (2002), tujuan pembangunan jalan 

raya pada umumnya adalah sebagai prasarana agar kenderaan 

dan pengangkutan dapat mengangkut penumpang atau barang 

ke destinasi masing-masing, bandar-bandar yang dilalui dan 

kos perjalanan serta kos mengangkut barang boleh 

dikurangkan. Pembangunan jalan raya dapat memudahkan 

pengguna jalan raya untuk bergerak melakukan pelbagai 

aktiviti dan tujuan. Semua pembangunan ini adalah untuk 

memberi keselesaan terhadap masyarakat ketika menggunakan 

jalan raya iaitu melalui pelbagai jenis pengangkutan. Jika kita 

lihat di bandar-bandar yang pesat membangun terdapat banyak 

jenis pengangkutan yang digunakan oleh masyarakat untuk 

pelbagai tujuan. 

Selain itu, pendidikan juga menyumbang kepada usaha-

usaha pembangunan jalan raya. Menurut Hussin (2005), 

pendidikan adalah penting untuk pembangunan masyarakat 

bertamadun tinggi dan pembangunan manusia yang 

komprehensif. Seiring dengan falsafah pendidikan, pelbagai 

jenis dan bentuk pendidikan perlu dilaksanakan untuk 

pembangunan diri manusia sejak kita lahir hingga tua. Jika 

kita lihat pendidikan amat penting untuk membina masyarakat 

yang bertamadun tinggi jadi persekitaran kawasan pendidikan 

itu sendiri haruslah sesuai supaya pendidikan dapat berjalan 

dengan lancar. Antaranya adalah persekitaran jalan raya yang 

berdekatan dengan institusi pendidikan perlu sesuai agar 

pelbagai jenis dan bentuk pendidikan dapat dicapai. Hal ini 

menyebabkan jalan raya sangat penting kepada institusi 

pendidikan. Walaubagaimanapun, kesan pembinaan jalan raya 

dijangka akan memberi kesan yang negatif terhadap 

pembelajaran pelajar dari aspek keselamatan dan persekitaran. 

 

A. Kesan Pembangunan Jalan Raya Secara Umum 

Menurut Hong et al. (2011), kemudahan infrastruktur 

seperti jalan raya secara umumnya membawa kepada 

pertumbuhan ekonomi bagi sesebuah negara, terutamanya 

negara yang sedang membangun dan pelaburan dalam 

infrastruktur atau kemudahan mampu meningkatkan 

permintaan terhadap barangan dan perkhidmatan. Menurut 

Gunasekera et al. (2008), infrastruktur pengangkutan yang 

baik dapat mengurangkan kos dan seterusnya mengurangkan 

masa perjalanan, masa bagi penumpang serta firma. Kelebihan 

daripada perkembangan jalan raya ialah dapat menjimatkan 

kos dan masa serta memudahkan pengeluar mengakses kepada 

pasaran yang lebih luas dan mampu mendapatkan input seperti 

bahan mentah dan sumber manusia. Kesan daripada 

kemudahan ini mampu meningkatkan pengeluaran tempatan. 

Oleh yang demikian, jika sesuatu kemudahan jalan raya  dapat 

dipertingkatkan, kemudahan infrastruktur seperti 

pengangkutan darat dapat berjalan dengan lancar. Walau 

bagaimanapun, didapati bahawa projek pembinaan jalan raya 

akan menggalakkan lebih ramai orang menggunakan 

kenderaan persendirian untuk bergerak (Wahab, 1991). 

Hal ini akan menyebabkan berlakunya pertambahan 

kenderaan di atas jalan raya. Pertambahan penduduk juga akan 

mengakibatkan pertambahan kenderaan di atas jalan raya. 

Secara tidak lansung, pertambahan jumlah kenderaan dan 

aktiviti pembangunan jalan raya akan menyebabkan 

berlakunya kesesakan lalu lintas di jalan raya. Kesesakan lalu 

lintas yang timbul ini boleh mengakibatkan kenaikan kos 

pengangkutan dan kos perjalanan serta akan memberikan 

kesan buruk kepada alam sekitar iaitu pencemaran udara yang 

mana hal ini akan mengganggu kesihatan masyarakat (Shafii, 

2003). Pencemaran bunyi yang dihasilkan oleh kenderaan di 

atas jalan raya berpunca daripada enjin dan hubungan antara 

kenderaan dengan permukaan jalan turut akan menjejaskan 

kesihatan manusia. Selain itu  masalah kesihatan yang lain 

adalah tekanan darah tinggi, meningkatkan denyutan jantung, 

pening kepala dan sebagainya merupakan kesan negatif 

kebisingan kepada kesihatan (William, 1997). Kesan yang 

paling kritikal adalah kemalangan jalan raya yang boleh 

memberi banyak kerugian dari segi nyawa  dan kewangan. 

Oleh itu aspek keselamatan perlu diberi perhatian dalam 

pembangunan sesebuah jalan raya untuk mengelakkan 

sebarang kerugian dan kesan negatif. 

 

B. Kesan Pembangunan Jalan Raya Terhadap Keselamatan 

Pengguna 

Keselamatan di atas jalan raya merupakan antara faktor 

yang perlu diberi perhatian jika kita mahu mengurangkan 

risiko kemalangan jalan raya. Golongan-golongan remaja 

perlu lebih berhati-hati di jalan raya kerana mereka lebih 

cenderung untuk terlibat dengan kemalangan. Kajian yang 

dijalankan oleh Jaafar (1995) menyatakan bahawa golongan 

remaja adalah golongan yang paling ramai mengalami 

kemalangan jalan raya. Golongan remaja ini adalah dari 

peringkat anak-anak muda kita sendiri yang masih belajar di 

sekolah, kolej dan universiti. Menurut Yamada & Thill (2004), 

kemalangan trafik kerap berlaku secara bertumpu dalam 

sesuatu kawasan dan kemalangan kerap berlaku di kawasan 

yang berbahaya.  

Kawasan yang berbahaya ini adalah kawasan yang 

mempunyai banyak persimpangan untuk kenderaan keluar dan 

masuk, jalan raya yang mempunyai kapasiti kenderaan yang 

tinggi, kawasan yang mempunyai selekoh-selekoh tajam dan 

sebagainya. Hal ini akan mendatangkan bahaya kepada 

pengguna jalan raya jika terpaksa berdepan dengan situasi 

risiko kemalangan ini setiap hari. Menurut Sabey & Staughton 

(1975), faktor pengguna menyumbang kepada 75% 

kemalangan jalan raya dan faktor yang berhubung kait antara 

pengguna jalan raya dengan keadaan jalan raya menyumbang 

kepada 25% kemalangan jalan raya. Kaitan antara pengguna 

dengan keadaan jalan raya seperti jalan yang berlubang, jalan 

yang sempit dan sebagainya adalah penting jika ingin 

mengelakkan berlakunya kemalangan jalan raya. Jika di lihat 

kepada peratusan ini, keselamatan di jalan raya perlu diberi 

perhatian supaya kita lebih berhati-hati di atas jalan raya.  

Kajian oleh Barton (1997) menunjukkan bahawa 

penurunan kadar kematian yang disebabkan oleh kemalangan 

jalan raya tidak akan tercapai sekiranya penekanan tidak 

diberikan untuk membaiki jalan-jalan yang rosak. Hal ini 

menunjukkan yang keadaan jalan yang tidak sempurna juga 

menyumbang kepada berlakunya kemalangan jalan raya. Oleh 

itu, pembangunan jalan raya adalah perlu bagi menjamin 

keselesaan dan keselamatan pengguna. Pembangunan jalan 

raya di sepanjang laluan Sri Gading-Ayer Hitam turut 

dilakukan untuk mengurangkan kadar kemalangan yang 

berlaku akibat kapasiti kenderaan yang tinggi kerana 

pertambahan institusi awam dan swasta yang secara tidak 

lansung meningkatkan kapasiti pengguna di laluan ini. 

 

III. PEMBANGUNAN JALAN RAYA AYER HITAM - SRI 

GADING 

Ayer Hitam adalah sebuah pekan yang terletak sejauh 32 

km dari bandar Batu Pahat dan sejauh 20 km dari bandar 

Kluang yang terletak dalam negeri Johor. Sri Gading pula 

adalah sebuah daerah yang terletak sejauh 13 km dari Batu 

Pahat. Ayer Hitam menghubungkan Sri Gading melalui Jalan 

Kluang iaitu sejauh 20 km yang akan melalui Parit Raja 

sebelum sampai ke Sri Gading. Rangkaian ini secara terperinci 

boleh dirujuk dalam Rajah 1. 

Jalan yang ditunjukkan adalah jalan utama yang 

menghubungkan dua bandar utama iaitu Batu Pahat dan 

Kluang. Oleh sebab itu trafik di sepanjang laluan ini 

mempunyai kapasiti yang tinggi. Mengikut data statistik pada 

tahun 2012, purata trafik harian di jalan ini adalah sebanyak 

37,674 (Kementerian Kerja Raya, 2012). Jalan ini terkenal 

dengan kesibukkannya kerana terdapat kawasan-kawasan 

perindustrian utama di Batu Pahat, Parit Raja dan Ayer Hitam. 

Kawasan-kawasan ini turut dikenalpasti kerap berlaku 

kemalangan. Menurut Jabatan Kerja Raya (2014), sebanyak 41 

jumlah kemalangan telah berlaku di Jalan Batu Pahat-Ayer 

Hitam pada tahun 2010 dan sejumlah 176 kemalangan pada  

tahun 2009. Antara faktor-faktor kemalangan yang diperolehi 

daripada data kemalangan ini adalah kelajuan pemandu itu 

sendiri, terbabas, berlanggar dan bergesel, dan kebanyakannya 

melibatkan kereta dan motosikal. 

 

 

 
Rajah 1: Jalan Sri Gading-Ayer Hitam 

 

Oleh itu banyak projek menaik taraf jalan raya dilakukan 

untuk mengurangkan kadar kemalangan ini. Antaranya adalah 

seperti pembinaan pembahagi jalan dan laluan pusingan U 

untuk menangani masalah kesesakan di jalan Sri Gading-Ayer 

Hitam. Projek menaik taraf jalan raya Batu Pahat-Parit Raja 

sejauh 20 km ini khususnya pembinaan pembahagi jalan telah 

bermula pada tahun 2007 dan siap pada tahun 2013. Menurut 

Jabatan Kerja Raya (2014), Jalan Kluang ini dinaik taraf 

menjadi empat lorong pada tahun 2002. Projek naik taraf jalan 

raya ini tergendala di atas sebab-sebab tertentu dan disambung 

kembali pada tahun 2010 dan siap sepenuhnya pada tahun 

2013. Jangka masa yang lama untuk jalan raya ini siap dinaik 

taraf telah menambahkan lagi kesibukkannya dan 

menyumbang kepada faktor kemalangan. 

 

Pada tahun 2014 kerja-kerja menaik taraf juga dilakukan 

disepanjang laluan ini. Kerja-kerja menaik taraf ini secara 

umumnya dapat mengawal trafik, tetapi dalam masa yang 

sama keadaan jalan yang lebar dan selesa ini turut menjadi 

pendorong kepada pengguna yang lebih ramai, dan memandu 

melebihi had kelajuan yang ditetapkan. Secara tidak lansung, 

pembangunan jalan raya ini masih menyumbang kepada 

masalah trafik dan keselamatan pengguna. 

 

A. Statistik Kemalangan Jalan Ayer Hitam – Sri Gading 

Jalan yang dikaji adalah jalan dari Sri Gading hingga ke 

Ayer Hitam dan jalan ini boleh diperincikan lagi kepada 

beberapa seksyen. Seksyen 13-18 adalah jalan di Sri Gading, 

seksyen 19-24 adalah jalan di Parit Raja dan seksyen 25-39 

adalah jalan di Ayer Hitam. Secara keseluruhannya laluan 

yang dikaji adalah dari seksyen 13-39.  

Statistik kemalangan mengikut seksyen jalan ini telah 

diperolehi dan ditunjukkan dalam Jadual 1.  

Jadual 1. Statistik Kemalangan Di Jalan Ayer Hitam-Sri 

Gading (Polis Diraja Malaysia, 2014). 

Tahun No.Sek

syen 

Maut Parah Ringan rosak 

sahaja 

Jum. 

 

2010 

13-18 2 1 7 99 109 

19-24 6 0 28 251 285 

25-39 8 1 21 249 279 

Jumlah 673 

 

2011 

13-18 2 1 10 125 138 

19-24 6 2 21 273 302 

25-39 8 2 37 238 285 

Jumlah 725 

 

Merujuk kepada Jadual 1, statistik kemalangan di jalan 

Ayer Hitam-Sri Gading pada tahun 2010 adalah sebanyak 673 

kemalangan. Kemalangan ini terbahagi kepada tiga tempat 

mengikut seksyen. Pada seksyen 13-18 iaitu jalan di Sri 

Gading jumlah kemalangan adalah sebanyak 109 kemalangan. 

Pada seksyen 19-24 iaitu jalan di Parit Raja sebanyak 285 

jumlah kemalangan telah berlaku manakala pada seksyen 25-

39 iaitu jalan di Ayer Hitam jumlah kemalangan adalah 

sebanyak 279.  

Statistik kemalangan bagi tahun 2011 pula adalah 

sebanyak 725 kemalangan. Jika kita lihat jumlah statistik ini 

meningkat dari tahun 2010 yang mencatat jumlah kemalangan 

sebanyak 673. Pada tahun 2011, jumlah kemalangan pada 

seksyen 13-18 adalah sebanyak 138 iaitu jalan di Sri Gading. 

Sejumlah 302 kemalangan telah berlaku pada seksyen 19-24 

iaitu jalan di Parit Raja manakala seksyen 25-29 iaitu jalan di 

Ayer Hitam sejumlah 285 kemalangan telah terjadi. 

Berdasarkan daripada jumlah statistik ini seksyen 13-18 iaitu 

di kawasan Parit Raja telah mencatat jumlah kemalangan 

tertinggi pada tahun 2010 dan 2011. Di kawasan Parit Raja ini 

pula terdapat banyak institusi pendidikan yang dapat 

menyumbang kepada kemalangan yang tinggi ditambah pula 

dengan terdapatnya kawasan perindustrian di kawasan Parit 

Raja ini. Oleh itu laluan ini perlu di beri perhatian kerana 

kapasiti pengguna jalan raya yang tinggi dan lebih terdedah 

kepada risiko kemalangan. 

Institusi pendidikan yang terdapat di laluan Sri Gading-

Ayer Hitam ini terdiri daripada pusat-pusat pengajian seperti 

sekolah, kolej dan juga universiti. Antara institusi pendidikan 

yang terdapat di laluan ini adalah Universiti Tun Hussein Onn 

Malaysia (UTHM). Kemalangan yang melibatkan Universiti 

Tun Hussein Onn Malaysia (UTHM) sahaja adalah 

ditunjukkan dalam Jadual 2. Statistik kemalangan ini 

melibatkan pelajar, staf dan pekerja kontrak yang bekerja di 

Universiti Tun Hussein Onn Malaysia (UTHM) yang berlaku 

di dalam dan di luar kawasan UTHM.  

Berdasarkan daripada Jadual 2, statistik kemalangan pada 

tahun 2012 mencatat jumlah kemalangan sebanyak 44 iaitu 

kemalangan yang melibatkan kenderaan seperti kereta, 

motosikal dan lain-lain. Lokasi kemalangan ini berlaku di 

dalam serta di luar kampus dan kecederaan yang di alami 

adalah cedera ringan, serius dan maut. Sebanyak 16 

kemalangan berlaku di dalam kampus dan sebanyak 28 

kemalangan berlaku di luar kampus.  

 
Jadual 2. Statistik Kemalangan Jalan Raya UTHM, 2012 (Unit 

Keselamatan UTHM, 2014). 

  Jenis 

Kereta Motosikal Lain-lain 

Staf 2 1 0 

Pelajar 20 19 1 

Kontrak dan 

lain-lain 

0 1 0 

Lokasi kampus Kecederaan 

Dalam  Luar Ringan Serius Maut 

16 28 39 2 3 

 

 

Daripada jumlah kemalangan ini, mereka mengalami 39 

kecederaan ringan, 2 kecederaan serius dan 3 kecederaan 

maut. Statistik kemalangan jalan raya  yang terkini iaitu untuk 

tahun 2013 pula ditunjukkan seperti dalam Jadual 3.  

 

 

Jadual 3. Statistik Kemalangan Jalan Raya UTHM, 2013. 

(Unit Keselamatan UTHM, 2014). 

Kategori Jenis 

Kereta Motosikal Lain-lain 

Staf 2 1 0 

Pelajar 5 9 1 

Kontrak dan 

lain-lain 

2 2 1 

Lokasi Kecederaan 

Dalam 

kampus 

Luar 

kampus 

Ringan Serius Maut 

 

11 

 

12 

 

8 

 

7 

 

1 

 

 

Berdasarkan jadual 3 ini, jumlah kemalangan yang diperolehi 

adalah sebanyak 23 kemalangan yang berlaku di dalam dan di 

luar kampus. Kemalangan yang berlaku di dalam kampus 

adalah sebanyak 11 kemalangan dan kemalangan yang berlaku 

di luar kampus adalah sebanyak 12 kemalangan. Daripada 

jumlah kemalangan ini, mereka mengalami 8 kecederaan 

ringan, 7 kecederaan serius dan 1 kecederaan maut. 

Kebanyakkan daripada jumlah kemalangan ini iaitu pada 

tahun 2012 dan 2013 adalah melibatkan pelajar-pelajar 

Universiti Tun Hussein Onn Malaysia (UTHM) itu sendiri. 

 

IV. KESAN PEMBANGUNAN JALAN RAYA TERHADAP 

KESELAMATAN PELAJAR DI INSTITUSI PENDIDIKAN 

Kebanyakkan pelajar-pelajar di institusi pendidikan 

menggunakan motor, basikal dan berjalan kaki untuk ke 

tempat belajar dan mereka menghadapi risiko kemalangan 

yang tinggi jika menggunakan jalan raya ini. Menurut Hillman 

et al. (1990), penunggang basikal dan pejalan kaki takut untuk 

menggunakan jalan raya kerana mempunyai risiko yang lebih 

tinggi terhadap kemalangan jalan raya. Pelajar-pelajar akan 

merasa takut jika setiap hari mereka terpaksa berdepan dengan 

risiko kemalangan untuk ke institusi masing-masing. Menurut 

Laporan Perangkaan Kemalangan Jalan Raya (1992), jumlah 

pejalan kaki yang terlibat dengan kemalangan jalan raya 

adalah kira-kira 60 % iaitu kanak-kanak sekolah dan 13% 

berlaku semasa mereka berulang alik dari sekolah. Hal ini 

turut di alami oleh pelajar di universiti kerana kebanyakan dari 

mereka turut berjalan kaki utuk berulang alik dari tempat 

kuliah ke kediaman mereka.  

Jadual 2 dan 3 menunujukkan statistik jumlah 

kemalangan yang melibatkan pelajar Universiti Tun Hussein 

Onn Malaysia yang berlaku sepanjang tahun 2012 dan 2013. 

Faktor berlakunya kemalangan ini dipercayai adalah 

disebabkan oleh faktor pengguna.  Kemalangan ini secara 

tidak lansung menjejaskan proses pembelajaran pelajar kerana 

terpaksa menunda kuliah atau kelas. Ini akan meyebabkan 

mereka ketinggalan dalam kursus dan silabus yang diikuti. 

Selain dari itu kemalangan yang lebih serius boleh 

menyebabkan pelajar terpaksa menangguh kuliah atau 

pembelajaran mereka, dan menambah tempoh pengajian yang 

menyebabkan mereka terpaksa bergraduasi lewat dari masa 

yang ditetapkan. Pertambahan tempoh ini secara tidak lansung 

akan turut menambah kos pengajian, dan pada masa yang 

sama turut menjejaskan reputasi pembelajaran pelajar. 

Keadaan ini secara tidak lansung akan memberi kesan kepada 

psikologi pelajar dimana ia dapat mengganggu konsentrasi 

pelajar dan seterusnya sukar untuk memperoleh pencapaian 

yang cemerlang dalam peperiksaan. Oleh itu keutamaan perlu 

diberikan kepada pelajar supaya mereka tidak terjebak dalam 

masalah yang disebabkan oleh pembangunan dan penggunaan 

jalan raya ini. 

 

V. KESIMPULAN 

Pembangunan jalan raya memainkan peranan yang 

penting dari segala segi sama ada secara umum atau secara 

terperinci seiring dengan wawasan 2020 yang meinginkan 

negara Malaysia maju. Pembangunan jalan raya yang cekap 

dan pengangkutan yang sistematik sudah semestinya menjadi 

penyumbang yang penting kepada negara. Pembangunan jalan 

raya dilihat berupaya menyumbang ke arah perkembangan 

pendidikan dengan mengurangkan kesan-kesan negatif hasil 

daripada trafik jalan raya yang semakin sesak. Kesan-kesan 

negatif dari aspek pembelajaran, dan keselamatan pelajar ini 

diharapkan dapat diberi perhatian agar tidak menjejaskan 

prestasi pelajar-pelajar daripada pelbagai institusi pendidikan 

yang berada berhampiran dengan jalan-jalan raya utama ini. 

Oleh itu pihak-pihak yang berkaitan perlu  menekankan 

tentang langkah-langkah keselamatan di jalan raya dan 

pencegahan kemalangan kepada semua pelajar-pelajar di 

institusi-institusi pendidikan berkaitan untuk menjamin kualiti 

pembelajaran pelajar, dan kelansungan sistem pendidikan. 

